
Expte.: EXC-14/21

RESUMO EXECUTIVO

ACORDO DE SUSPENSIÓN DE LICENZAS DE DEMOLICIÓN E NOVA 
EDIFICACIÓN NO ÁMBITO DA RUA SINAGOGA, 4 e 4A, NA CIDADE VELLA DE A 
CORUÑA.

O 03.04.2018, os actuais propietarios do inmóbel solicitaron licenza de edificación 

sobre as parcelas sitas na rúa Sinagoga, 4 e 4ª (referencias catastrais 

9423104NJ4092S e 9423103NJ4092S), abríndose no Departamento de Licenzas o 

expediente 621/2018/743. Dentro deste procedemento emitiu informe de arqueoloxía a 

empresa Tomos. Á vista do resultado deste informe, o Concello de A Coruña encargou 

informes valorativos aos membros integrantes da Comisión de expertos do PEPRI.

Dos informes emitidos conclúese que o edificio sito na rúa Sinagoga, 4 de A Coruña 

ten un interese que supera amplamente o da gran maioría das casas da súa contorna, 

todas elas integradas no Conxunto Histórico da Cidade Vella. Sen dúbida é así porque 

se trata dun edificio que é testemuño dunha arquitectura que pode documentarse entre 

os séculos XII a XVIII, se ben con varias transformacións modernas, maiormente na 

primeira metade do século XX, que en boa medida o degradaron.

Segundo as conclusións dos expertos, aos efectos de establecer un posible nivel de 

catalogación, consideran que o máis axeitado para este ben é o nivel estrutural, sendo 

necesario levar a cabo actuacións previas de investigación, valoración, mantemento, 

conservación e consolidación, que dean continuidade ás xa iniciadas, e todo isto sen 

prexuízo do necesario establecemento dunha catalogación individualizada de 

determinados elementos de excepcional valor conforme ás determinacións do Plan 

Especial e o seu catálogo.

Por outra banda, no informe de conclusións asinado o 12 de abril do 2021, suxiren que 

unha vez rematadas as investigacións propostas, se acometa por parte do Concello un 

axeitado proxecto de rehabilitación respectuosa, coa finalidade de instalar nas 

parcelas, un Centro de Interpretación ou entidade similar, dedicado a explicar a 

evolución da Cidade Vella de A Coruña e, especialmente, o papel desempeñado pola 

súa xudería segundo os datos existentes e os que aínda se podan obter.

Esta determinación faría conveniente, ademais da catalogación dos inmóbeis, a 

cualificación como parcela dotacional de titularidade pública municipal, aos efectos da 

súa obtención.

A maior abastamento cómpre salientar que o Consello da Xunta de Galicia a proposta 

do Concello de A Coruña, na reunión celebrada o 19 de xuño do 2020 adoptou o 

acordo de declarar unha Área Rexurbe con ámbito descontinuo no Concello de A 

Coruña (Resolución do 25 de xuño de 2020, pola que se fai público o Acordo, ditada 

polo Director Xeral do Instituto Galego da Vivenda e Solo, publicada no DOG núm. 

131, do 3 de xullo de 2020). As parcelas obxecto da suspensión están inseridas nela.

Coa finalidade de redactar a modificación puntual do Plan Especial de Protección e 

Reforma Interior da Cidade Vella e Peixería de A Coruña, para incluír no seu catálogo 

de protección as correspondentes edificacións, recualificando asemade estas como 

dotación de titularidade pública, no ámbito no que están inseridas as parcelas, 

evitando que se podan realizar actuacións que deterioren ou prexudiquen os valores 

históricos e patrimoniais que teñen os elementos que se atopan nelas, considérase 

conveniente suspender de forma cautelar licenzas no ámbito, polo prazo dun ano, co 

seguinte alcance:

1. As licenzas de demolición e nova edificación, definidas nos artigos, 1.4.8, 1.4.9. e 

1.4.10. do PXOM/13, agás as obras de restauración, conservación e 

consolidación.

2. A suspensión non afectará as actividades sinaladas no art. 86.3 do Regulamento 

da Lei do Solo, nin ás obras de restauración, conservación e consolidación 

recollidas no artigo 1.4.8 das normas urbanísticas do Plan Xeral, nin as definidas 

nos artigos 56, 57 e 58.1º do PEPRI/15

O ámbito da suspensión identifícase no plano adxunto.

A recualificación como dotación pública do inmóbel conlevará a súa obtención pola 

administración pública, polo que se faculta ao Concelleiro de Urbanismo, Vivenda, 

Mobilidade e Infraestruturas, á realización das actuacións tendentes á adquisición por 

mutuo acordo do inmóbel.

Por último indicar que de conformidade co disposto na Lei 5/2016, de Patrimonio 

Cultural de Galicia e na Lei 1/2019, de rehabilitación, rexeneración e renovación 

urbanas de Galicia, a Xunta de Galicia ten dereitos de tanteo e retracto, sobre os 

citados inmóbeis, polo que o Concello daralle traslado do acordo adoptado.

A Coruña, na data da sinatura electrónica deste documento

Xefe do Departamento de Planeamento

Xefe de Servizo de Planeamento e Xestión do Solo

